
WJr Carl der Fünfft von Gottes genaden 

Roͤmiſcher Keyſer ʒů allenʒeyten 

merer des Reychs ⁊c. in Germanien ʒů Hyſpanien/ 

bayder Sycilien ʒů Hieruſalem/ ʒů Hungern/ Dal⸗ 

matien/ Croatien ⁊c. Künig/ Ertʒhertʒog ʒů Oſter⸗ 

reych/ Hertʒog ʒů Burgund ⁊c. Graue ʒů Habſpurg/ 

Flandern vnd Tyrol ⁊c. Bekennen offentlich mit di⸗ 

ſem brieff/ vm̄ thuͦn kund aller maͤnigklich/ Nach dem 

vnſer vnd des Reychs lieber getrewer Hieronymus Boner Schultheyß ʒů 

Colmar den befliſſnen ʒum leſen/ vn̄ alſo gmeinem nutʒ ʒů gůt/ den achtbarn 

vnd künſtlichen Hyſtoriographum oder geſchicht ſchreyber/ als nemlich Ju⸗ 

ſtinum auß dem latein/ in die Hoch teütſch ſprach tranſferiert/ vnd nu im wil⸗ 

len hatt/ das ſelbig Buͦch in den Druck pringen/ vnnd offentlich auß gehen ʒů 

laſſen/ Vn̄ aber beſorgt das ſollich Bůch/ ſo das im Druck auſgeet/ durch an⸗ 

der Trucker als bald nachgedruckt werde/ dardurch dann der erſt Trucker 

dem er das beuolhen/ derhalben ſeyner gehabten muͤhe vnd koſten/ inn nach⸗ 

theyl kommen wurd/ vnd vns darauff demuͤtigklich angerůffen/ vnd gebet⸗ 

ten/ das wir jm inn ſollichem mit gnediger fürſehung ʒů erſcheinen geruchten 

Das wir demnach angeſehen/ ſollich demuͤttig vnd pillich bitt/ vnd darumb 

dem obgenanten Boner diß vnſer Priuilegium gegeben vnnd verlyhen/ wye 

wir dann ſolliches hiemit von Roͤmiſcher Keyſerlichen macht inn krafft dits 

brieffs gegeben vnnd verlyhen/ Alſo das ſoliches obgenants Buͦch durch ge⸗ 

nanten Boner verteütſcht/ in Sechs Jaren den nechſten nach dem dye vom 

Truck (den er verordnen wirt) außgeen/ nyemants nachdrucken/ oder auch 

alſo nachgedruckt ʒů faylem kauff tragen noch verkauffen ſoll/ Vnnd gepiet⸗ 

ten darauff allen Truckern vnnd Bůchfuͤrern von Roͤmiſcher Keyſerlichen 

macht/ bey Ʒehen Marckloͤtigs Golds (halb in vnſer Keyſerliche Camer/ 

vnnd den andern halben theyl dem obgenanten Boner vnabſchleglich ʒů be⸗ 

ʒalen) hyemit ernſtlich/ vnnd woͤllen/ das jr den obgenanten Hyſtoriogra⸗ 

phum (nach dem er durch verordnung gemelts Boners inn den Truck ver⸗ 

ordent/ vnd außgehen wirt) inn obbeſtympter ʒeytt der Sechs Jaren/ nicht 

nachtrucken/ oder alſo nachgedruckt fayl haben/ noch verkauffen/ in gar kein 

weg/ als lieb euch allen vnnd yedem ſey obgemelte peen/ auch darʒů verlye⸗ 

rung obgedachter nachgetruckten Buͤcher/ dye beruͤrter Boner/ wo er die fin⸗ 

det/ ʒů ſeinen handen pringen vnnd annemen mag/ ʒůuermeyden/ Das may⸗ 

nen wir ernſtlich mit vrkundt dits brieffs mit vnſerem Keyſerlichen anhan⸗ 

genden Jnnſigel beſygelt.    Geben inn vnnſer vnnd des Heyligen Reychs 

Statt Augſpurg/ Am Sibenden tage des Monats Septembris/ Nach 

Chriſti vnſers erloͤſers gepurt Tauſent Fünffhundert vnd im Dreyſſigſten/ 

Vnſers Keyſerthumbs im Ʒehenden/ vnnd vnſerer Reich im Fünffrehen⸗ 

den Jaren/ Vnderſchriben Carolus/ Albertus Cardinalis Mog. ⁊c. Arche 



ORDA16 D209 Widmung: 2r–3r 
 

cantʒellarius ſſʒt/ Admandatum Ceſaree et Catholice Maieſtatis proprium 

Alexander Schweyß ſſʒt. Diſen jnnhalt ſampt allem meinem gewalt vnnd 

Freyheit hab ich obgemelter Hieronymus Boner ⁊c. dem Heynrichen Stey⸗ 

                                                                                              ij                ner/ Burger 

ner Burger/ vnnd Bůchtrucker ʒů Augſpurg/ ſich des an meiner ſtatt ʒů ge⸗ 

brauchen/ vbergeben/ alles inn vnd mit krafft diſer ſchrifft/ die ich jm ʒůʒeug⸗ 

nus mit meinem Pütſchet beſyglet geben hab/ ʒů Augſpurg in der Stat den 

xx. tag Octobris/ Anno ⁊c. im Dreyſſigſten. 

DEm Allerdurchleuchtigiſtē/ Groß 

maͤchtigſten/ vnd vnüberwüntlichſten Furſten vnd Herrn/ 

Herrn Carln dem Fünfften erwelten vn̄ gekroͤnten Roͤmi⸗ 

ſchen Keyſer/ Jn Germanien ʒů Hiſpanien/ beyder Sicili⸗ 

en/ Hieruſalem/ Hungern/ Dalmatien/ Croatien ⁊c. Kü⸗ 

nig/ Ertʒhertʒog ʒů Oſtereich/ Hertʒog ʒů Burgundi/ Graue ʒů Habſpurg/ 

Flandern vnd Tyrol ⁊c. vnſerm aller Gnedigſten Herrn/ dern vnmaͤſſigenn 

Mayeſtat erpeut ich Hieronymus Boner/ diſer ʒeit Schultheys Ewr Key. 

May. vnd des heyligen Reychſtatt Colmar meyn ſchuldigſt vnnd aller vn⸗ 

derthaͤnigſt dienſt. Aller gnedigſter Keyſer/ nach dem vnd den jungen jn den 

fůßdritten der eltern/ vorab jnn gůten herprachten ſyten vn̄ loͤblichen gewon 

heiten nach ʒů volgen/ wol geʒympt/ auch miltigklich ʒů ʒelaſſen/ vnnd dann 

vntʒ her was von Hyſtoriſcher beſchreibung außgangen/ gewonlich/ vnd nit 

vnpillich den oͤbriſten heuptern vnd regierenden Fürſten ʒů ſonderm lob vn̄ 

vererung/ ʒůgeſchriben vnd auffgeopffert werden/ vmb willen auch/ das der 

ſchreyber fleiß vnd arbeit von den hinderſtichigen ʒungen der vppigen men⸗ 

ſchen (die dan̄/ als Plinius ſagt/ gleich wie der ſchlangen ʒungen ſtechen vnd 

letʒen) vnbeleydiget bleib/ vnd jn anſehung der theürſten Fürſten namen/ de⸗ 

nen ſollichs ʒů geſtelt/ deſter glaubwirdiger geacht werden. Dieweil dan̄ 

die namhafft Hyſtori Juſtini durch mich auß dem latein inn das teutſch ver⸗ 

tolmetſcht worden/ vnd der bemelt Juſtinus jnn diſer Hyſtori/ die er in vier⸗ 

tʒig vnnd vier buͤcher außgeteilt/ Vorab jnn dem letſten bůch die hochberuͤm 

tiſten Hyſpanier land/ vn̄ Künigreich vber all andere preyſet vnd lobet/ vnd 

dan̄ E. Kay. May. dern aller einiger künig vn̄ herr iſt/ ſo hab ich von meiner 

erkantē ſchuldigſt pflicht/ vn̄ aller pillicheit wegē diſe geteütſchte Hyſtori key⸗ 

nem andern gewiſt ʒů ʒeſchreibē/ noch damit vnderthenigklichſt ʒů vereeren/ 

dan̄ allein E. Kay. May. großmechtigſte miltigkeit/ dern ʒů einem glückbe 

ſtendigen. einʒug/ jn dʒ heylig reych Teütſcher Nation/ Als dern erbſchafft/ ich 

die hiemit jn aller vnderthenigſter demůt auffopffere/ vn̄ verere/ die der all⸗ 

mechtig ewig vnnd guͤttig Gott fürter (wie bißher wunderbarlichen beſche⸗ 

henn) geruch dermaſſen ʒů leyten vnd ſchirm̄en/ damit E. Kay. May. vorab 

Gott ʒů gefallen/ den gehorſamen vnderthanen ʒů nutʒ/ ſchutʒ/ vnd wolfart/ 

Dargegen den feynden vnnd wyderwertigen ʒů jhrem nachteyl vnnd ſcha⸗ 

den jnn langwiriger geſundtheyt/ ſtaͤtem ſyg vnnd Tryumph/ ſo Chriſtlich/ 

                                                                                                               vaͤtterlich/ 

vaͤtterlich/ vnd dapffer regiern/ das die nach diſem das ewig reych erlangen 

mügen. Hierauff aller Chriſtlichſter Keyſer/ aller Gnedigſter Herr/ eintʒige 

vnd wunnſame hoffnung vnd ʒůflucht aller gehorſamen vnderthanen/ So 

woͤlle E. Kay. May. auß milter angeborner Keyſerlichen gnad vnd tugent 

gnedigklichſt geruchen/ diß mein aller vnderthenigſte/ gehorſamſte (wiewol 

aller kleinſte) vererung/ mit gnedigſter ſtyrnen jnn gnaden anʒůnemen/ vnd 

jnngedenck ʒůſein.    Datum Augſpurg den letſtenn tag Septembris des 

Herbſtmonats/ Anno ⁊c. 1530. 

Ewer. Key. May. 

Vnderthaͤnigſter 

Der ſtatt Colmar Schultheys 

Hieronymus Boner. 

 


